Казан шәһәре Совет районының

“Катнаш төрдәге татар телендә тәрбия һәм белем бирүче

261 нче балалар бакчасы “муниципаль автономияле мәктәпкәчә белем бирү учреждениесе

Театраль тамаша

Абдулла Алишның  “Сертотмас үрдәк” әкиятенә таянып....

Казан

Максат: 1. Мәктәпкәчә яшҗтәге балаларны театралҗ уенга тарту. Сүзлек запасын яңа сүзләр белән баету. Балаларда бер – береңә булышу, сер саклау, тату яшәү кебек сыйфатлар тәрбияләү.

Катнашалар: йорт хуҗасы, эт, песи, үрдәк, кәҗә, сарык, әтәч, каз, тавык, керпе, куян, бүре, аю, төлке. 

1 нче алып баручы: Кемгә генә якын түгел

                                  Әкиятләр дөньясы?!

                                  Әкиятне яраталар

                                  Кечесе һәм олысы.

2 нче алып баручы: Ул дөньяда ни генә юк?!

                                  Бар да серле,тылсымлы.

                                  Бил бирмәс батыр егетләр

                                  Коткаралар халыкны.

1 нче алып баручы:Күз йомганчы әллә кая

                                 Шундук очып китәсең.

                                 Теләсәң, дөнья читенә

                                 Бик тиз барып җитәсең.

2 нче алып баручы: Хәзер сезнең белән барыйк

                                 “Әкият” дигән илгә

Икесе бергә:             “Сертотмас  үрдәк” әктиятен

                                  Әйдәгез, карыйк бергә.

(ике алып баручы сәхнәнең ике ягына кереп китәләр)

Авыл урамы. Агачлар.Алгы планда матур авыл өе. Йортта хуҗа, эт, каз, сарык, кәҗә, тавык,әтәч.

1 нче алып баручы: Бик еракта яшәсәк тә, 

                                  Өебез безнең бик шәп.

                                  Хуҗабыз уңган, булдыклы,

                                  Беләсездер сез дә шәт.

                                  Беркөнне этен ияртеп,

                                  Хуҗабыз китте ауга.

                                  Әйтте:

· Торыгыз әйбәт, бик тату,

Чыкмасын йортта гауга.

Минем ауга киткәнемне

Һичкем белә күрмәсен,

Акбайның өйдә түгелен

Берегез дә әйтмәсен.

(оясыннан өрә - өрә эт килеп чыга)

Эт: Хуҗаны ялгыз урманга

Ауга җибәреп булмый.

Мин өйдә чакта бу йортка

Һичкем үтеп кералмый.

(кыланып кына, мияулап,өйдән песи чыга)

Песи: Борчылма син тәртип булыр:

           Йортта калам мин – мияу.

            Колакларым шәп ишетә,

            Мин бит һәрвакыт уяу.

1 нче алып баручы: Ике - өч көн үтеп китте...

                                    Хуҗа кайтмый да кайтмый.

                                    Берсен җибәрергә булдык,

                                    Кайтмасын аны тапмый.

                                    Җыелыштык киңәшергә

                                    “Кемне җибәрик?” – диеп,

                                    Сүз алып сөйли башлады

                                    Ана каз башын иеп.

Каз:     Ко – ко – ко!

             Кәҗә барсын бик зиһенле:

             Ул - өйнең аксакалы.

              Бу дөньяда озак яши,

              Тапса, ул табар аны.

Кәҗә:    Ми- и, ми- и!

              Әйтмәгез дә, мин баралмыйм:

              Күзләрем начар күрә.

              Урманда бүре дә күрсәм,

              Чәчләрем тора үрә.

              Минем сезгә киңәшем шул:

              Барсын эзләргә сарык.

Сарык :Бә- бә - бә!

              Юк, баралмыйм, көчем дә юк,

              Мин бит шулхатле арык.

              Мин үрдәкне тәкъдим итәм:

              Ул коры җирдә йөри.

              Оча белә, суда йөзә,

              Моны бары ул үти.

Әтәч:    Кикрикүк, кикрикүк!

              Мин дә моңа каршы түгел,

              Ләкин ул бик күп сөйли.

              Өйдәге булган хәлләрне

              Читләргә чәчеп йөри.

Тавык: Җибәреп ялгышмыйк тагы

               Орышырга ярата.

               Йорттагы кош – корт турында

               Ул бит гайбәт тарата.

Үрдәк:  Җибәрегез, ышаныгыз,

               Беркемгә берни әйтмәм,

               Менә хәзер җыенам да

               Эзләргә чыгып китәм.

Җыр: (бергәләп җырлыйлар)

           Чума үрдәк, чума каз

           Чума үрдәк, чума каз.

           Тирән күлне ярата шул ярата,

           Тирән күлне ярата шул ярата.

            Хуҗаны тапкач бергәләп

            Өебезгә кайт үрдәк.

            Эһ, дүдәк, дүдәк, дүдәк

            Басма өстендә каз, үрдәк,

            Басма өстендә каз, үрдәк.

            Кыйгак – кыйгак, бак – бак – бак,

            Басма өстендә каз, үрдәк.

2 нче алып баручы: Барыбыз да озатып калдык,

                                    Бик күп киңәшләр бирдек.

                                    Өй саклаучысыз калды, дип

                                    Әйтмә беркемгә, дидек.

                                    Сертотмас шушы китүдән 

                                    Өйгә кайтмады кабат.

                                    Ни булганын аның белән 

                                    Белдек эзләгәч кат – кат.

                                    Өйдән чыгып китү белән

                                    Бик тиз үткән басуны.

                                    Күз йомганчы йөзеп чыккан

                                    Юлындагы дәрьяны.

                                    Аннары килеп кергән ул

                                    Кап – караңгы урманга.

                                    Һәм эзләп киткән хуҗаны,

                                    Каранып сулга – уңга.

                                    Беркем белән сөйләшмәгәч,

                                    Шундый кычыткан теле.

                                    Бик шатланган каршысына 

                                    Чыккач энәле керпе.

Үрдәк:                         Керепе дускай, сине күргәч,

                                    Шатлыгым эчкә сыймый.

                                    Арыдым эзләп хуҗаны,

                                    Аяклар берни тоймый.

                                    Алып китте этебезне,

                                    Өй дә сакчысыз калды.

             Үзе белән  тагын әле

              Мылтыгыбызны алды.

Керпе: Мин күрмәдем беркемне дә,

            Сиңа бирәм бер киңәш:

            Бу турыда башкаларга

            Сөйләмә, үрдәк иптәш.

1 нче алып баручы: Шулай диеп керпе киткән

                                  Үрдәк килгән юл бйлап.

                                   Аларның өенә барып,

                                   Тычкан тотарга уйлап.

                                   Сертотмас та китеп барган

                                   Эчкә таба, урманга.

                                   Әй шатланган каршысына

                                   Килгән соры куянга.

Үрдәк: Куян дускай, күрмәдеңме

            Мылтыклы бер кешене?

            Булырга тиеш янында

            Сакларга барган эте.

            Авыл читендә торабыз,

            Калмады сакчы өйдә.

            Эзли – эзли хуҗабызны

            Бетте көч – куәт, хәл дә.

Куян: Куян әйткән: “Син сереңне

           Ник читләргә сөйлисең?

           Сер сакларга кирәклеген

           Әллә инде белмисең?

1 нче алып баручы: “Сертотмас” та ялгышканын

                                   Бик тиз төшенеп алган.

                                   Тик бераздан сөйләмәскә

                                   Кирәклеген оныткан.

                                   Бераз баргач, каршысына  

                                   Килеп чыккан бер бүре.

                                   Сөйләмәскә дигән серне

                                   Моңа сөйләгән кире.                                 

 2 нче алып баручы:  Соры бүре тыңлап торган

                                    Аның ачуы килеп:

                                   “Сер сөйләргә ярамый!” – дип,

                                    Шуннан барган ул китеп:

                                    Аюны да очраткач,

                                    Бөтен серне сөйләгән

                                   Аюдан да “Сертотмас” ка

                                    Мактау сүзе тимәгән.

Аю: Бу урманның хуҗасы мин,

        Бик тә тәртип яратам.

        Артыгын сөйләгәннәргә

        Миндә һич юк ихтирам.     

1 нче алып баручы: Шуннан моның каршысына,

                                  Төлке килгән елмаеп.

Төлке: Нишләп йөри бу матуркай

            Карурманда моңаеп?

            Әгәр ярдәм кирәк булса,

            Аны син миннән сора.

           Калдыраммы якын дусны

           Мин бәлада – кайгыда?!

           Дустым,  хәзер кереп бераз

           Ял итик минем өйдә.

           Аннан хуҗаңны эзләрбез

           Бергәләп, киттек, әйдә!    

2 нче алып баручы:

Алып киткән оясына 

Ул башсыз “Сертотмас”ны

Бүлеп биргән төшке ашка

Балаларына аны.

Шушы хәбәрне ишеткәч,

Үрдәкне бик кызгандык.

Сер саклауның кирәгенә

Тагын бер кат инандык.

(хуҗа эте белән агач артында качып тора, төлке килеп чыга)

  1 нче алып баручы: Хуҗабыз этебез белән

Явызны саклап торган.

Аннан мылтыгыннан аткагн

Һәм җиресен салдырган.

(төлке егыла. Хуҗа эте белән төлкене алып китә)

  1 нче алып баручы: Безнең халык “озын тел”не 

                                    Беркайчан да мактамый.

  2 нче алып баручы: Балалар, бездән киңәш шул:

                                    Булмагыз сез дә шундый! 

(Катнашучылар барысы да сәхнәгә чыга, саубуллашу җыры башкарыла. “Бөрлегәнем” җыры көенә). 

Җыр: 

1. Әкиятебез инде тәмам,

Ошадымы ул сезгә?

Әгәр кимчелекләр булса

Гафу итегез безне!

Әйе, кимчелекләр булса,

Гафу итегез безне.

2.Сезнең белән очрашу да

Сизелми бик тиз үтте.

          Инде хәзер саубуллашу 

Вакыты килеп җитте. 

Әйе, хәзер саубуллашу

Вакыты килеп җитте.   

Түгәрәк җитәкчесе:

Безнең халык “озын тел”не

Беркайчан да мактамый.

Балалар, бездән кинәш шул:

Булмагыз сез дә шундый!       

